«ЁШЛАР» ТЕЛЕКАНАЛИДА ЯНГИЛИК

(“Hurriyat” 2002-yil dekabr)


Ўзининг оммабоп кўрсатувлари билан томошабинлар меҳрини қозонган «Ёшлар» телеканалида янги гояни амалга оширишга киришилмоқда. Гоя шундан иборатки, кўрсатувлар юзлаб томошабинлар иштирокида катта залларда шоу дастури тарзида тайёрланади. Бу ишни амалга оширишга биринчи бўлиб «Азизим» ҳамда «Ҳуқуқ ва бурч» кўрсатувлари ижодкорлари биргаликда киришишмоқда. Чунки, ҳар иккала кўрсатув бошловчилари кўпинча бир-бирларини қўллаб-қувватлаган ҳолда мавзуларни ёритишда ўзаро ҳамкорлик қилиб келишмоқда. 

«Азизим» ўзининг кишилар ҳаётидаги турли муаммоларни ёритишга қаратилган мавзулари билан кўплаб мухлислар меҳрини қозонган. Кўрсатувнинг муаллифи ва бошловчиси Умида Усмонова ўтган беш йилдан ортиқ давр ичида кишиларни ўзаро ҳурматга чорловчи, инсонлар ўртасида меҳр-оқибатни сақлашга қаратилган кўпгина чиқишлари билан томошабинлар қалбидан жой олди. Муаллифнинг ёдамга муҳтож ногиронларга кўмак бериш мақсадида тайёрлаган қатор кўрсатувлари ўз самарасини берди. Кўрсатувлар эфирга узатилгандан кейин ёрдам кўрсатиш истагини билдирган ҳомийлар ана шундай кишиларга бегараз кўмак беришди. Натижа кутилганидан ҳам зиёда бўлиб, ҳатто, ўрнидан туролмайдиган даражага тушиб қолган айрим ногиронлар бутунлай тузалиб кетди. Юролмай қолган 12 ёшли қизалоқнинг армонга айланган орзусини рўёбга чиқаришга кўмаклашган Умида Усмонова ва Бахтиёр Шоҳназаровлар шу йилнинг баҳорида ўзбек эстрадаси юлдузи Юлдуз Усмоновани бемор ётган хонадонга олиб бордилар. «Азизим»нинг бу ҳақда ҳикоя қилувчи сони минглаб томошабинлар қалбида узоқ муддатга муҳрланиб қолди, десак муболага бўлмас!

Ҳуқуқшунос Бахтиёр Шоҳназаров муаллифлик қилаётган «Ҳуқуқ ва бурч» кўрсатуви ташаббуси билан ўтган йили мактаб ўқувчилари ва талабалар илк марта Олий Мажлис биносига саёҳат қилиб, депутатларга яратилган шароитлар билан бевосита танишишга муваффақ бўлишди. Фуқаролик жамияти барпо қилишда шахснинг ўрни, Ўзбекистон Конституциясини ўрганиш ва таргиб қилишнинг аҳамиятига багишланган кўрсатувлар ўзининг муаммога ёндашиш тарзи билан ажралиб туради. Ижтимоий хавфи катта бўлмаган жиноят содир этганларга нисбатан тайинланадиган озодликдан маҳрум қилиш жазоларини енгилрогига алмаштириш мавзуларидаги дадил чиқишлар турли мунозараларга сабаб бўлди. Қамоқхоналардан тайёрланган лавҳалар билан бойитилган мазкур кўрсатувлар ҳақида ўз вақтида «Ҳуррият»да ҳам ижобий фикр билдирилганди. Кўпчилик ватандошларимиз муаллиф томонидан кўтарилган муаммоларнинг кўрсатувда ёритилиш услубига ижобий баҳо берди. 

23 декабр куни соат 17.00 да Ўзбек миллий академик драма театри биносида тасвирга олиш режалаштирилаётган «Азизим» ва «Ҳуқуқ ва бурч»нинг махсус сонига ҳар иккала кўрсатувнинг айрим қаҳрамонлари таклиф қилинган. Бошловчилар улар билан самимий суҳбат қуриш ниятида. Ижодкорлар кўрсатувга айнан қайси қаҳрамонлар таклиф қилинишини ҳозирча сир тутишиб, томошабинлар кутилмаган воқеалар гувоҳига айланишини билдириш билан чекланишди. Залдаги катта экранда кўрсатувларнинг ўтган сонларидан лавҳалар ҳам намойиш қилинади. Шунингдек, эл суйган санъаткорлар Равшан Комилов, Мавлуда Асалхўжаева, Илҳом Фармонов, Умида Мирҳамидова, Оролмирзо Сафаров, Сайёра Қозиева, «Жозиба» гуруҳи ва бошқалар ўзларининг дилрабо қўшиқлари билан даврага файз киритишади. 

Биз ҳамкасбларимиз ташаббусини қўллаб-қувватлаган ҳолда уларга ижодий зафарлар тилаймиз. Тайёрланаётган кўрсатув ҳақида газетамизнинг келгуси сонларида атрофлича ҳикоя қилиш ниятидамиз. 

Кўрсатув ижодкорлари эса сизларни театр биносида кутадилар. 
Қўшимча маълумот олиш учун 144-17-51 рақамли телефонга қўнгироқ қилишингиз мумкин. 

